Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Carlos García Adanero jaunak egindako galderaren erantzuna, Foru Diputazioak emana, Zika birusari buruzko jarduketa-protokoloa dela-eta. Galdera argitaratu zen 2016ko otsailaren 12ko 16. Nafarroako Parlamentuko Aldizkari Ofizialean.

Iruñean, 2016ko martxoaren 1ean

ERANTZUNA

Unión del Pueblo Navarro parlamentu-taldeari atxikitako foru parlamentari Carlos García Adanero jaunak idatziz erantzuteko galdera egin du (9-16/PES-00016), jakin nahi baitu Nafarroako Gobernuak Zika birusari buruzko jarduketa-protokolorik prestatu duen. Hauxe da Nafarroako Gobernuko Osasuneko kontseilariak horren gainean informatu beharrekoa:

Nazio mailan “Zika birusaren ondoriozko gaixotasuna zaintzeko protokoloa” 2016ko otsailaren 10eko Osasun Publikoaren Batzordean onetsi ondoren eta “Haurdunaldian zehar Zika birusaren kutsadurarekin lotutako balizko konplikazioak atzemateko Ginekologia eta Obstetrizia sendagile espezialistentzako jarduketa protokoloa” 2016ko otsailaren 15eko Osasun Publikoaren Batzordean onetsi ondoren, protokolo horiek Foru Komunitateko egoerara egokitu dira eta oinarrizko osasun laguntzan eta ospitaleetan jarduteko protokolo bana zabaldu dira.

Nafarroan zabaldutako protokoloek bereizita ezatzen dute Zika birusaren kutsadura izateko arriskua izan duen haurdunarekin jarduteko modua eta gaixotasunaren susmoa dagoen kasuetan jarduteko modua. Nafarroan analisiak egin ahalko zaizkie Zikaren epidemiak kutsatutako eskualdeetara bidaiatu duten emakume haurdun guztiei, sintomak nahiz ez izan, birusaren kutsadura izatea baztertzeko. Behin kutsadura konfirmatuta, Nafarroako Obstetrizia eta Ginekologia zerbitzuek zorrotz aplikatu diete protokolo nazionala Zikaren birusaren ondoriozko infekzioa duten emakume haurdun guztiei.

Protokoloak zabaltzeaz gainera, informazio-saio batzuk egiten ari gara, bai oinarrizko osasun laguntzako profesionalentzat, bai laguntza espezializatukoentzat ere.

Hori guztia jakinarazten dizut Nafarroako Parlamentuko Erregelamenduko 194. artikulua betez.

